
Nafarroa EBren helburua betetzen duen Espainiako lehen eskualdea da; helburua 2000. urtearekin alderatuz trafiko-istripuak erdira murriztea da

Asteburua oraindik pasa ez denean, Nafarroak aurten 55 hildako erregistratu ditu hiri barruko eta hiriarteko errepideetan; pasa den ekitaldian 87 izan ziren (%-36,8) eta 2000. urtean 118 (%-53,4)

Ostirala, 2006ko abenduaren 29a.  Urtea bukatzeko hiru egun falta direlarik, Nafarroako errepideetan 55 hildako erregistratu dira trafiko-istripuetan, bai hiri barruko errepideetan, eta baita hiriartekoetan ere. Pasa den urtean 87 hildako egon ziren eta kopuru horrekin alderatuz, aurtengoa %36,78 murriztu da.

Behin-behineko datu horiek gaurko prentsaurrekoan Barne eta Herri Lan kontseilariek, Javier Caballerok eta Álvaro Mirandak, hurrenez hurren, aurkeztu dituzte. Kopuru horiek eskuetan, Foru Komunitateak Europar Batasunak 2010erako ezarritako bide segurtasunaren helburu nagusia aurten bertan beteko du. Helburua 2005-2012 Nafarroako Bide Segurtasunaren Estrategian ere jasoa dago eta 2000. urtearekin alderatuz, hildakoen kopurua erdira murriztea da (Nafarroaren kasuan, 118 hildako izan ziren; Espainian 5.776 hildako; eta Hogeita bosten Europan 52.489).

Horrela, Nafarroa Espainiako komunitateen artean helburu hori lortzen duen lehena izango da eta Europako lehen eskualdeetariko bat bihurtuko litzateke. Hala ere, Nafarroako Gobernuko kontseilariek adierazi dutenez, Gobernuaren helburua bide segurtasunean epe luze eta ertainera, gaur egungo politikarekin jarraitzea da, hau da, EBeko helburu hori datozen urteetan ere betetzea, eta baita kopurua pixkanaka murrizten joatea ere.
Caballero eta Miranda kontseilariek Nafarroak, gaur aurkeztutako datuekin, Espainia osoko hildakoak dituzten ezbehar-kopuruen murriztapen-datuak bikoizten dituela esan dute. Trafikoko Zuzendaritza Nagusiak esan duenez, aurtengo lehen hamar hilabeteetako datuak aztertuz, Espainiak hildakoen kopurua %19,7 murriztea lortu du (2005eko urtarril-urria bitartean 2.668 hildako izatetik, aurtengo 2.228 izatera pasa da).

Gogoan izan behar da 2001. urtean Nafarroako errepideetan hildakoak 108 izan zirela eta ordudanik ez dela ehun hildakoren muga gainditu (89 hildako 2002an, 79 2003an, 84 2004ean eta 87 2005ean).

Nafarroan hil direnen profila

Foru Erkidegoko hiri barruko eta hiriarteko bideetan gertatu diren 55 hildakoen artean, 3 adin txikikoak ziren; 22 lagun, aldiz, 18 eta 35 urte bitartekoak; 36 eta 45 bitartekoak 6; eta gainerako 24 hildakoak 56 urtekoak edo gehiagokoak ziren. 

Halaber, hilda suertatu zirenen arteko 33 autoan edo kamioian zihoazen, 10 ziklomotore edo motorrean zihoazen, 9 oinezkoak ziren eta 3 txirrindulariak.

Hilabeteak kontutan izanda, urtarrila eta apirila, bakoitza 7 hildakorekin, eta uztaila, 6 hildakorekin, Nafarroako errepideetako hilabete tragikoenak izan dira. Aitzitik, otsaila (3 hildako) eta azaroa (2) emaitza hoberenak izan dituzten hilabeteak dira. Gainontzeko hilabeteek 5 hildako (maiatza eta ekaina) edo 4 (martxoa, abuztua, iraila, urria eta abendua) izan dituzte.
Heriotza eragiten duten istripuen jaitsiera Nafarroan joan den urtean heriotza gehien gertatu zen bi guneetan ere nabaritzen ari da. Aurten, bi gune horietan zainketa berezia ari dira egiten Herri Lan eta Barne zuzendaritza nagusien (Foruzaingoaren bidez) eta Guardia Zibilaren arteko koordinazio-lanari esker: Iruña-Behobia errepidea (N-121-A) eta Erriberako errepide-sarea (autobideak, A-68 y N-232, N-121-C, NA-134 eta N-113).

Hain zuzen ere, Iruña-Behobia errepidean (N-121-A) aurten lau heriotza jazo dira (azkena, Sunbillan azaroaren 8an gertatutakoa; aurrez, beste hiru heriotza gertatu ziren, otsailaren 1ean Arraitzen, ekainaren 2an  Donezteben eta urriaren 13an Ostitzen). 2005ean, berriz, errepide berberean 14 heriotza erregistratu ziren.

Erriberako komunikazio-bide nagusienetan gertatu den heriotzen jaitsiera ere aipagarria izan da. Aurten, 6 hildako izan dira bertan (lehena, otsailaren 23an AP-68an, Tutera parean; Arguedasen beste bi hildako, NA-134 errepidean, maiatzaren 28an; emakumezko bat hil zen Ribaforadan, AP-68 autobidean, uztailaren 3an; Murchanten, AP-68an, irailaren 6an hil zen Tarragonako kamioilaria; eta Arguedasko gazte bat, herri horretan bertan, abenduaren 8an, NA-134 errepidean). Erriberako errepideetan 2005ean erregistratu ziren hildakoak, berriz, 16 izan ziren.

Prebentzio-jarduera horiez gain, Foruzaingoak aurten trafiko-kontrolerako 19 kanpaina zehatz egin ditu, horietako zazpitan Nafarroako udaltzainekin batera lan eginez (Iruña, Lizarra, Tafalla eta Tutera), beste seitan Trafikoko Zuzendaritza Nagusiaren (Barne Ministerioa) ekimenetan parte hartuz eta gainontzeko seietan bere ekimenez. Guztira, Foruzaingoko trafiko-agenteek 229.081 ibilgailu kontrolatu dituzte (abiadura, dokumentazioa, etilometria…), eta horietatik %1 bakarrik arau-hausteren batengatik izan ziren salatuak (19 trafiko-kontrol kanpaina zehatz horietan 2.262 salaketa).

Nafarroako errepide-sareko heriotza-tasa


Gaur arte aurkeztu diren kopuruek Nafarroa osoko errepide guztiei egiten diete erreferentzia, errepide mota (hiri barrukoa, hiriartekoa edo landa-bideak) edo jabegoa alde batera utzita.

Álvaro Miranda kontseilariak Nafarroako errepide-sareko heriotza-tasaren garapena zehaztasun gehiagorekin azaldu du gaur, hau da, 2000. urteko 118 hildakoetatik 99 Nafarroako Gobernuarenak diren hiriarteko 3.886 kilometroetan izan ziren (Foru Komunitateko bideko heriotza-tasaren %84; beste 12 pertsona hiri barruan hil ziren, orokorrean, udalaren jabegokoak; eta 7 beste bide eta landa-bidetan).


Aurtengo ekitaldiari buruz, Álvaro Miranda kontseilariak esan du guztira 55 hildakoen kopurutik, 42 pertsonek Nafarroako errepide-sareetako bideetan galdu dutela bizitza eta kopuru hori, 2000. urtekoarekin alderatuz, %57 murriztu dela, Nafarroako errepide, kale eta bide guztien batez bestekoaren gainetik lau hamarren. Beraz, Nafarroako Gobernuko errepideetan heriotza-tasaren jaitsiera handiagoa nabari daiteke, hiri barruko edo beste bide txikiagoetako istripuen garapenarekin alderatuz.

Nafarroako heriotza-tasaren jaitsieran puntuzko gidabaimenak izan dituen ondorioei buruz, Álvaro Mirandak eragina baieztatu du, baina bide-azpiegituren hobekuntza, udaltzaingoen antolaketa eta koordinazioa edo bolantearen aurrean herritarrek duten portaera ona garrantzitsuagoak izan direla esan du. Hori egiaztatzeko, ondorengo datuak eman ditu: EBk erreferentzia moduan erabiltzen duen 2000. urtearekin alderatuz, Nafarroako errepideetako heriotza-tasa murriztu egin da, esan den bezala, %57; portzentaje hori urtearen lehen seihilekoan (puntuzko gidabaimena oraindik onartua ez zegoela) %50 izan zen (23 hildako aurten, 2000ko 46 hildakoen aldean) eta bigarren seihilekoan (puntuzko gidabaimenarekin) jaitsiera %64ra igo zen (19 53ren aldean).


Foru Komunitateko bideko heriotza-tasa jaisteko asmoarekin azken urteotan Herri Lan, Garraio eta Komunikazio Departamentuak martxan jarri dituen neurriei buruz, Miranda kontseilariak ondorengoak nabarmendu nahi izan ditu:

- Nafarroako errepide-sarean arriskutsuak diren 91 puntutan esku-hartzea, istripuak kontzentratzen diren zatiak kentzeko zazpi urteko planen bidez (1998 eta 2006 bitartean).


- 1997tik 172 kilometro eraiki dira autobia berriak eta kapazitate handiko bideak egiteko.


- bide segurtasunean esku-hartze zehatzak, Belateko ardatzean (N-121-A) heriotza-tasa jaisteko egindakoa bezalakoak.

Oharra: “Berriak” atalean (www.navarra.es) 2006. urtean Nafarroan heriotza eragin duten istripuen zerrenda dago.

